
Shri Rama Ashtakam

ಶ್ರೀರಾಮಾಷ್ಟಕಂ

ಶ್ರೀಗಣೇಶಾಯ ನಮಃ .
ರಾಮಂ ಪ್ರಾತರ್ಬ್ರಾಹ್ಮಮುಹೂರ್ತೇ ಸ್ಮರಣೀಯಂ
ರಾಮಂ ಮಧ್ಯೇ ಕ್ಷಣದಾಕಾಲೇ ಭಜನೀಯಂ .

ರಾಮಂ ಕಾಲಾತೀತಮಖಂಡಂ ನಿಜಬೋಧಂ
ರಾಮಂ ರಮ್ಯಂ ವ್ಯಾಪಕರೂಪಂ ಪ್ರಣತೋಽಸ್ಮಿ .. 1..
ರಾಮಂ ಹ್ಯೇಕಂ ಪೂರ್ಣಪ್ರಕಾಶಂ ಘನನೀಲಂ
ರಾಮಂ ಸತ್ಯಂ ಪದ್ಮಸಮಾನಂ ಕಮನೀಯಂ .

ರಾಮಂ ಧ್ಯೇಯಂ ಜ್ಞೇಯಮಜಸ್ರಾಕ್ಷರರೂಪಂ
ರಾಮಂ ರಮ್ಯಂ ವ್ಯಾಪಕರೂಪಂ ಪ್ರಣತೋಽಸ್ಮಿ .. 2..
ರಾಮಂ ಬ್ರಹ್ಮಾಚ್ಯುತಶಿವವಂಧಂ ಜಪನೀಯಂ
ರಾಮಂ ವೇದತ್ರಯಭಜನೀಯಂ ಸ್ತವನೀಯಂ .

ರಾಮಂ ನಿತ್ಯಂ ಚಿದ್ಘನರೂಪಂ ಪ್ರಣವಾಖ್ಯಂ
ರಾಮಂ ರಮ್ಯಂ ವ್ಯಾಪಕರೂಪಂ ಪ್ರಣತೋಽಸ್ಮಿ .. 3..
ರಾಮಂ ಸೀತಾಕಾಂತಸಮಾಖ್ಯಂ ಸುಖರೂಪಂ
ರಾಮಂ ಜ್ಯೇಷ್ಠಂ ಲಕ್ಷ್ಮಣಪೂಜ್ಯಂ ರಘುನಾಥಂ .

ರಾಮಂ ಶತ್ರುಘ್ನಸ್ಯ ಸುಪೂಜ್ಯಂ ಭರತಸ್ಯ
ರಾಮಂ ರಮ್ಯಂ ವ್ಯಾಪಕರೂಪಂ ಪ್ರಣತೋಽಸ್ಮಿ .. 4..
ರಾಮಂ ಸರ್ವಾಂತರ್ಗತರೂಪಂ ರಮಣಂಚ
ರಾಮಂ ನೀಲಂ ಪಂಕಜನೇತ್ರಂ ವದನಂಚ .

ರಾಮಂ ದಿವ್ಯಂ ನೀಲಸರೋಜೈಃ ಸಮರೂಪಂ
ರಾಮಂ ರಮ್ಯಂ ವ್ಯಾಪಕರೂಪಂ ಪ್ರಣತೋಽಸ್ಮಿ .. 5..
ರಾಮಂ ಹಸ್ತೇ ಬಾಣಧನುಷ್ಕಂ ರಮಣೀಯಂ
ರಾಮಂ ಪೀತಾಂಬರಪರಿಧಾನಂ ಸುಖದಂ ಚ .

ರಾಮಂ ಭಕ್ತತ್ರಾಣಪರಂ ತಂ ಪರಮೇಶಂ
ರಾಮಂ ರಮ್ಯಂ ವ್ಯಾಪಕರೂಪಂ ಪ್ರಣತೋಽಸ್ಮಿ .. 6..
ರಾಮಂ ಜಾಗ್ರತ್ಸ್ವಪ್ನಸುಷುಪ್ತ್ಯಾದಿಕಭಿನ್ನಂ

ಶ್ರೀರಾಮಾಷ್ಟಕಂ

ರಾಮಂ ಕಾಮಕ್ರೋಧಮದಾದ್ಯೈ ರಹಿತಂ ಚ .

ರಾಮಂ ಶುದ್ಧಂ ಚಿದ್ಘನರೂಪಂ ಶ್ರುತಿವೇದ್ಯಂ
ರಾಮಂ ರಮ್ಯಂ ವ್ಯಾಪಕರೂಪಂ ಪ್ರಣತೋಽಸ್ಮಿ .. 7..
ರಾಮಂ ಬುಧ್ಯಂತರ್ಗತಬಿಂಬಂ ಬಹುರೂಪಂ
ರಾಮಂ ಸತ್ಯಜ್ಞಾನಮನಂತಂ ವಿಮಲಂಚ .

ರಾಮಂ ಶುಭ್ರಂ ತಿಮಿರಾತೀತಂ ಸೂರ್ಯಸಮಂ
ರಾಮಂ ರಮ್ಯಂ ವ್ಯಾಪಕರೂಪಂ ಪ್ರಣತೋಽಸ್ಮಿ .. 8..
ರಾಮನಾಮಾಮೃತಂ ದಿವ್ಯಂ ಪವಿತ್ರಂ ಪುಣ್ಯದಾಯಕಂ .

ಅರ್ಪಯಾಮ್ಯಷ್ಟಕಂ ರಾಮಂ ಪ್ರಸನ್ನೋಭವ ಸರ್ವದಾ .. 9..

ಇತಿ ಶ್ರೀಗಾಯತ್ರೀಸ್ವರೂಪ ಬ್ರಹ್ಮಚಾರೀಣಾ ವಿರಚಿತಂ ಶ್ರೀರಾಮಾಷ್ಟಕಂ
ಸಂಪೂರ್ಣಂ ..

Proofread by Vani V

Shri Rama Ashtakam

pdf was typeset on March 13, 2022

Please send corrections to sanskrit@cheerful.com

2 sanskritdocuments.org


	Document Information
	Document Text
	Document Credits

